
It‑Tlieta, 13 ta’ Awwissu 2013

Il‑Kumitat Permanenti dwar il‑Kontijiet Pubbliċi ltaqa' fil‑Palazz, il‑Belt Valletta, f1‑10:34 a.m. 


SOSTITUZZJONI TA’ MEMBRI

L‑Onor. Tonio Fenech, President tal‑Kumitat dwar il‑Kontijiet Pubbliċi, u l‑Onor. Konrad Mizzi, Ministru għall‑Enerġija u Konservazzjoni tal‑Ilma, ġew sostitwiti mill‑Onor. Jason Azzopardi u mill‑Onor. Luciano Busuttil rispettivament wara li, skont ftehim milħuq fil‑ Laqgħa Nru 7 tad‑9 ta’ Awwissu 2013 tal‑Kumitat Permanenti dwar ix‑Xogħol tal‑Kamra, l‑Ispeaker u l‑Iskrivan tal‑Kamra ġew notifikati b’tali sostituzzjoni.


L‑Onor. Jason Azzopardi ippresjeda.


PREŻENTI

Is‑Segretarju Parlamentari għall‑Ġustizzja, l‑Onor. Owen Bonnici, l‑Onor. Chris Agius, l‑Onor. Luciano Busuttil (sostitut), l‑Onor. Justyne Caruana, l‑Onor. Kristy Debono u l‑Onor. Claudio Grech kienu preżenti.

Kienu preżenti wkoll l‑Onor. Carmelo Abela, Whip tal‑Gvern u l‑Onor. David Agius, Whip tal‑Oppożizzjoni.


TALBA

Il‑President tal‑Kumitat qal it‑talba.


MINUTI 

Il‑Minuti tal‑Laqgħa Nru 3 li saret fl‑1 ta’ Lulju 2013 kienu kkonfermati.
PERMESS LILL‑MEDIA

Il‑President informa lill‑Kumitat li kien hemm membri tal‑media li wrew ix‑xewqa li jieħdu xi ritratti u filmati tal‑ewwel parti tal‑laqgħa.  

Il‑Kumitat qabel li jingħata l‑permess.

L‑Onor. Owen Bonnici talab illi ritratti u filmati jkunu jistgħu jittieħdu matul il‑laqgħat kollha tal‑Kumitat dwar il‑Kontijiet Pubbliċi meta jkun qed jiġi diskuss ir‑rapport tal‑Awditur Ġenerali ‑ An Analysis of the Effectiveness of the Enemalta Corporation’s Fuel Procurement.

Il‑Kumitat qabel illi l‑membri tal‑media jingħataw permess jieħdu ritratti u filmati għall‑ewwel ftit minuti ta’ kull xhud ġdid meta jiġi mgħajjat jidher quddiem il‑Kumitat. 


PROĊEDURA GĦAD‑DISKUSSJONI TAR‑RAPPORT TAL‑AWDITUR ĠENERALI ‑ AN ANALYSIS OF THE EFFECTIVENESS OF THE ENEMALTA CORPORATION’S FUEL PROCUREMENT

Il‑Kumitat iltaqa’ sabiex jiftiehem dwar il‑proċedura li għandha tkun addotatta għad‑diskussjoni tar‑rapport tal‑Awditur Ġenerali, inkluż dak li għandu x’jaqsam mas‑smigħ tax‑xhieda mill‑istess Kumitat.

In‑naħa tal‑Gvern u n‑naħa tal‑Oppożizzjoni ppreżentaw lill‑Kumitat żewġ listi tax‑xhieda li jistgħu jiġu mgħajta  biex jidhru quddiem il‑Kumitat:

Dok. 2	Lista ta’ xhieda għal‑laqgħat dwar ir‑rapport tal‑Awditur Ġenerali – Gvern

Dok. 3	Lista ta’ xhieda għal‑laqgħat dwar ir‑rapport tal‑Awditur Ġenerali – Oppożizzjoni 

Il‑Kumitat qabel illi dawn il‑listi ma humiex eżawrjenti u jistgħu jissejħu xhieda oħra li ma humiex imsemmija. Il‑Kumitat qabel ukoll illi xhud jista’ jinstema’ aktar minn darba.

Peress illi l‑Onor. Claudio Grech, Membru tal‑Kumitat dwar il‑Kontijiet Pubbliċi, jidher fil‑lista ta’ xhieda proposti mill‑Gvern, intlaħaq qbil illi dan il‑Membru jiġi sostitut matul il‑laqgħat li fihom jiġi diskuss dan ir‑rapport. 

Saret talba sabiex l‑Iskrivan tal‑Kamra jagħmel kuntatt mal‑Uffiċċju tal‑Awditur Ġenerali sabiex ikunu identifikati il‑forex consultants li ssir referenza għalihom fir‑rapport tal‑Awditur, fil‑każ li jkun hemm bżonn li dawn jiġu msejħa bħala xhieda.

Intlaħaq qbil ukoll illi għal‑laqgħat dwar dan ir‑rapport il‑Membri tal‑Kumitat ma jinbidlux u li l‑iskeda tal‑laqgħat għandha tkun flessibbli minħabba xi safar uffiċjali li jista’ jkollhom l‑istess Membri.

Fuq oġġezzjoni mqajma mill‑Awditur Ġenerali dwar l‑inklużjoni tiegħu u tal‑istaff tal‑Uffiċċju tiegħu fil‑lista tax‑xhieda l‑Kumitat qabel li l‑Awditur Ġenerali u d‑Deputat Awditur Ġenerali m’għandhomx jittellgħu bħala xhieda bil‑ġurament iżda skont il‑prassi tal‑istess Kumitat dawn jistgħu jintalbu jagħtu dawk il‑kjarifiki li l‑Kumitat jidhirlu huma meħtieġa.

Fuq proposta tal‑Onor. Owen Bonnici, Segretarju Parlamentari għall‑Ġustizzja, il‑Kumitat qabel li fil‑laqgħa li jmiss il‑Kumitat għandu jisma’ lill‑Awditur Ġenerali. Jekk l‑Awditur Ġenerali jidhirlu li membri tal‑Uffiċċju tiegħu għandhom jirrispondu direttament lill‑Kumitat, dan jagħmluh taħt ġurament.

Il‑Kumitat qabel dwar l‑iskeda ta’ laqgħat għall‑ġimgħa li tibda fis‑26 ta’ Awwissu 2013 kif ġej:

It‑Tnejn, 26 ta’ Awwissu 2013 – 9:30 a.m. sas‑1:00 p.m. u mill‑4.00 p.m. sas‑7:00 p.m.
L‑Erbgħa, 28 ta’ Awwissu 2013 – 9:30 a.m. sas‑1:00 p.m.
Il‑Ġimgħa, 30 ta’ Awwissu 2013 – 9:30 a.m. sas‑1:00 p.m. 

F’12:10 p.m. il‑President aġġorna l‑Kumitat għal nhar it‑Tnejn, 26 ta’ Awwissu 2013 fid‑9:30 a.m. b’din l‑Aġenda:

1. Minuti; u 

2. Rapport tal‑Awditur Ġenerali ‑ An Analysis of the Effectiveness of the Enemalta Corporation’s Fuel Procurement 

fejn f’din il‑laqgħa ikun hemm diskussjoni mal‑Awditur Ġenerali dwar ir‑rapport tiegħu.






						SKRIVAN TAL‑KUMITAT



KONFERMATI



		
						ONOR. JASON AZZOPARDI, M.P.
						PRESIDENT TAL‑KUMITAT
